
Sailkapeneko lehen postuari
eusten dio Laskorainek
Areto-futbola ›› Pasa den
larunbatean ere
Andoaingo Euskaldunaren
aurka irabazi zuen (5-1)
Ibarrako Belabietan.

ERREDAKZIOA

Ezin hobe erantzun zuten Lasko-
raingo areto-futbol taldeko jokala-
riek pasa den larunbatean Ibarra-
ko Belabieta kiroldegian jokaturi-
ko erronka arriskutsuan, izan ere
parez pare garaitu beharreko tal-
dea Andoaingo Euskalduna zen.
Tolosarren ezagun zaharra eta an-
doaindarren egungo entrenatzai-
lea den Jacinto Diazek, «jokalari
indartsu eta langilez jositako tal-
dea» eraiki du eta laskoraindarren
bosgarren garaipena ekiditeko
asmo betean kantxaratu ziren
kanpotarrak «joko zuzen eta de-
fentsa sendo batean» oinarriturik.
Baina asmoa ez zuten bete.

Horitxoek bikain ekin zioten
neurketari 2-0 aurreratu baitziren
etxekoak Telleriak eta Ekhik bu-

ruturiko sareraketa banari esker,
Euskaldunakoek dena den ez zu-
ten inongo unetan bururik makur-
tu eta Endikaren atea modu na-
barmenean estutu ondoren, 2-1-
ekoa erdietsi zuten lehen zatia
amaitzeko 3 segundo baino falta ez
zirela. Kolpe gogorra izan zen hau
ikastolakoentzat, erabat garbi iku-
sitako egoera azkenean lausotu
egin baitzen aldageletarako bide-
an. 

Bigarren erdian hobeto
Atsedenaldiaren ondoren ere le-
hen zatian izandako gabeziei aurre
egiteko gai izan ziren tolosarrak.
Hala «lehenengo zatian erdipur-
dikoa zena, balekoa bihurtu zen bi-
garren erdirako». Hala, Alonso 
eta Javi entrenatzaileen mutilak,
segidan andoaindaren lerroak 
nabarmenki gainditu zituzten eta
5-1-eko emaitza potoloarekin
amaitu zuten partida. Golegileak
Lander, Zabala eta Barriola izan zi-
ren. 

Larunbatekoarekin tolosarrek
bost garaipen batu dituzte erres-

kan eta orain arte bidean puntu ba-
kar bat ere laga barik lidergoan ja-
rraitzen du taldeak. 

Bolada ahalik eta gehien
luzatzea helburu
Taldeko arduradunek aitortu be-
zala, «gazteen egokitzapen proze-
sua errealitate bat da dagoeneko
eta bolada bikain honi ahalik eta lu-
zapen handiena ematea da orain-
goz epe motzerako planteatu den
helburu nagusia». Honenbestez,
datorren astean Urretxura mugi-
tuko da Laskorain beste garaipen
zail eta berri baten bila.

Larunbatean Ibarran, Javi en-
trenatzailea, Javi delegatua, Ima-
nol prestatzaile fisikoa, Endika,
Barriola, Telleria, Lander, Gil,
Alonso, Belloso, Ekhi, Zabala eta
Urko jokalariak izan ziren garaipe-
naren errudunak.

Bigarren taldeak ere 3-4 irabazi
zuen Lezon Yustos (3) eta Igartua
jokalariek eginiko golei esker, 

Hirugarren taldeak, aldiz, zaz-
pina berdindu zuen bere nor-
gehiagoka.  

Burua altxa ezinik jarraitzen du
Bidebide Ibiza taldeak
Saskibaloia ›› «Partida
ona» egin arren
Promociones Legarziaren
aurka 72-76 galdu zuen;
azken postuan daude.

ERREDAKZIOA

Lehengo lepotik dute burua Bide-
bide Ibiza taldeko jokalariek eta
denboraldi berriari ezin diote nahi
bezala heldu. Pasa den asteburuan
ere porrot gogorra jaso zuten tolo-
sarrek etxean, Promociones Le-
garzia taldearen aurkako partidan,
72-76ko emaitzaz. Taldea ondo
aritu zen lanean, «serio», baina le-
hen laurdeneko huts egiteek parti-
da baldintzatu zuten.

Pasa den asteko Baskoniaren
aurkako porrotak taldearen mora-
la jaitsi beharrean lanean aritzeko
«sekulako indarrak» eman zizkion
eta aste osoan zehar entrenamen-
du onak burutu zituzten, taldeko
arduradunek esan bezala. Hala
ere, adibide honetan bezala «go-
goa eta kastarekin ez da nahikoa
izaten» eta burua erabiltzen ere ja-
kin beharra dago.

Ioritz, deialdiaren barruan
Partidurako tamalez Dusko Mar-
tiarena eta Goar baja izan ziren bi-
garren astez jarraian. Beraien or-
dez Ioritz deialdian sartu zen osti-

ralean bigarren taldearekin egini-
ko partida bikainaren ondoren.
Entrenamenduetan ere «lan polita
eginez» ahulkitxoan tokia irabazi
zuen. «Merezimendu osoz lortu
zuen», diote taldekideek.

Aurkaria Lizarrako Promocio-
nes Legarzia izan zen. Jokalarien
artean berrikuntza gutxi aurkeztu
zituen taldeak Usabalgo beheko
kantxan. Urte asko dira jokalari
hauek elkarrekin jokatzen dutela
eta ondo baino hobeto ulertzen
dute elkar zailtasun orori aurre
egin ahal izateko.

Hasieran saskiratze ugari
Gauzak horrela, partidaren hasie-
ran bi taldeek saskirako bidea
erraztasun handiz aurkitzen zu-
ten. Baina joko azkar honetan Bo-
neta, Aramendia eta Juanizen hi-
ruko jaurtiketek lehen diferentzia
ireki zuten.

Bigarren laurdenean joko serio-
agoa eginez atzean, tolosarrak
markagailuan gerturatu ziren eta
minutu onak edukiaz partidan sar-
tu zirela zirudien. Galdutako baloi
ugarik ukatu zioten, hala ere, talde-
ari atsedenaldira aurretik joateko
parada.

Atsedenaldiaren ondoren, Bo-
netaren «erakustaldia» hasi zen.
Baloi bat bestearen atzean saski
barruan jartzen zuen sekulako
maixutasuna erakutsi zuen. Tolo-

sarren erasoak arazoak izan zituen
joko azkarra ezartzeko eta lizarra-
rrek ez zuten aukera alperrik gal-
du berriro ere markagailuan alde
egiteko.

Azken laurdenean, 
berriro markagailuan gertu
Azken laurdenean, tolosarrak be-
rriro ere markagailura gerturatu
ziren azken minutura arte emo-
zioa jarriz. Taldeak hutsarte baten
ostean neurketa berdintzeko au-
kera izan zuten, baina aurkariari
eman zioten baloia eta hauek ez
zuten aukera galdu. Honenbestez,
amaierako markagailuan 72-
76koa.

Hurrengo astean partido oso
oso garrantzitsua izango dute tolo-
sarrek UPNAko nafarren aurka.
Berriro ere etxean partida irabaz-
teko aukera izango dute 18:00eta-
tik aurrera.

Ohi bezala, zozketa egin zuten
partidan eta zenbaki irabazlea hau
izan zen: 855.

Une hauetan azken postuan
dira Bidebide Ibizakoak. Partida
bakarra irabazi dute eta hiru galdu
dituzte. Aipatu beharra dago Pa-
dura eta Tabirako Baque taldeek
puntu berdinak dituztela. Sailka-
penaren lehen postuan, berriz,
TAV Fund. Baskonia taldea dago,
hiru garaipen eta porrot bakarra-
rekin. 

Eguerdian, Euskal Federazioen omenezko oroitarria jarri zuten Usabal kiroldegiaren sarreran.HITZA

6.000 lagunek hartu dute parte 
VI. Euskal Kirolaren Egunean 
Kirolak ›› Euskal Kirol
Federazioaren Batasunak
antolatutako ekimena zela
eta, jende ugari hurbildu
zen herenegun Usabalera.

ERREDAKZIOA

Hiru urteren ondoren, Euskal Ki-
rolaren eszenatoki izan zen here-
negun Tolosa. Bertan ospatu zen
Euskal Kirol Federazioen Batasu-
nak antolatutako jai egun parte-
hartzaile eta aldarrikatzailea. 30
modalitate ezberdin ikusteko au-
kera izan zen goiz guztian zehar,
Usabal kiroldegian. Ez da jai hau
Tolosan ospatzen den lehendabi-
ziko aldia, duela hiru urte ere es-
kualdeko hiriburuan egin baitzen.
Aurtengoa seigarrena izan da. 

Kirol-jaialdia antolatu duen
Euskal Kirol Federazioen Batasu-
naren esanetan, 6.000 bat pertso-
na hurbildu ziren Tolosara euskal
selekzioei sostengua ematera.
Guztira, 500 bat kirolarik hartu zu-
ten parte txapelketan, erakustaldi
zein tailerretan. Hartara, pozik
agertu ziren bai antolatzaileak
zein Udaleko ordezkariak deial-
diak izan zuen erantzunarekin.

Kirol aktibitateak ez ezik, ekital-
di ofiziala ere izan zen, non  euskal
kirol zein selekzioen aldarrikape-
na egiteko aukera ere izan zuten.
Hala, ordezkari ofizialek oroita-
rrian plaka berria jarri zuten kirol-
degiaren sarreran. Bertan parte
hartu zuten, besteak beste, Jokin
Bildarratz Tolosako alkateak, Al-
berto Zerain mendizaleak, Jon Er-
guin piraguistak, Andoni Imaz fut-
bol jokalari ohiak, eta Jose Ramon
Garai Euskal Kirol Federazioen
Batasuneko presidenteak. Bestal-
de, ohorezko gonbidatu gisa, eki-
taldian izan ziren, Abraham Olano
txirrindulari ohia eta Asier Mu-
niain olatu handiko surflaria.

30 kirol modalitate, 
garai eta toki berean
Pilota tailerrak, halterofilia txapel-
keta, arku tiroketa, boxeoa, bad-
mintona, igeriketa, karatea, ju-
doa... izan ziren atzokoan. Ekimen
honekin, euskal kirolen ezagutza

Lodosara txangoa antolatu
du Beti gazteak elkarteak
AISIA ]Amarozko Beti gazteak adi-
nekoen elkarteak txangoa antola-
tu du Lodosara. Hilaren 31n joango
dira, egun guztian han igarotzeko
asmoz. Bidaian parte hartu nahi
dutenek jubilatu elkartean bertan
edo 653 74 71 92 telefono zenba-
kira deituta eman dezakete izena.
Txangoaren prezioa 34 eurokoa
da. Besteak beste, Lodosan piper
kontserbetan espezializatuatako
Peron kontserba etxea bisitatuko
dute, eta XVI. mendeko parroki
eliza.

Uzturre taldearen bilera
izango da gaur arratsaldean
GIZARTEA ]Alkoholiko Anonimoen
Uzturre taldearen hurrengo bi-
lera gaur izango da, hilabeteko az-
ken asteartero egiten duten beza-
laxe. Corpus Cristi parrokiko loka-
lean izango da, 20:00etan, eta he-
rritar guztiei irekia da. Alkoholak
kalteturikoak eta euren senideek
deitzen dute bilera, «laguntza 
behar dutenei bereziki zuzen-
dua».

Mugikortasun Mahaia
bilduko da bihar, 20:00etan
GIZARTEA]Udalak Mugikortasun
Mahaia berrantolatu nahi du, gai
honetan zeresana duten erakun-
de, elkarte nahiz herritarren parte-
hartzea behar bezala antolatu eta
bideratzeko. Hori dela eta, bihar
arratsaldean bilduko dira mahai
osatzen dutenak. Bilera
20:00etan izango da, udaletxeko
areto nagusian. Biharko ekitaldian,
Mugikortasun Mahaiaren funtzio-
namendua arautuko duen behin
behineko dokumentua aurkeztuko
dute.

Gaur, Udalaren Ohiko
Osoko Bilkura izango da 
POLITIKA ]Gaur 19:30ean, Udalba-
tzaren Ohiko Osoko Bilkura izango
da. Bertan jorratuko dituzten
gaiak, besteak beste hauek izango
dira: Udalaren Administrazio elek-
tronikoa arautzen duen ordenan-
tza; 2010eko Ordenantza Fiskalak
aldatzea; Tolosako Udaleko Hi-
tzarmen Urbanistikoen erregis-
troa eratzeko araudia.

L Laburrak

6.000 lagun inguru hurbildu ziren atzo Tolosara, VI. Euskal Kirolaren Egunean parte hartzeko asmoz.SARA GOMEZ

30 kirol modalitate ikusi ahal izan ziren herenegungo jaiean.SARA GOMEZ

eta hastapena sustatu nahi da. Bai-
ta, Euskal Kirolaren ordezkaritza
Euskal Federazioen zein Euskal
Kirol Federazioen Batasunaren
inguruan indartu. Ospakizunaren
beste helburuetako bat da, inda-
rrean dauden kirol modalitateeta-
ko Euskal Selekzioen nazioarteko
ordezkaritza ofiziala aldarrika-
tzea. 

Usabalen ospatu zen jaialdiak,
izaera ludikoa ere bazuen, hori
dela eta, umeentzako jolasak anto-
latu zituzten. Honez gain, Euskal
Kirol Federazioen Batasunaren
arropa eta produktuak erosteko
aukera ere izan zen. 



Eskualdeko hiru bertsolariak
Txapelketatik kanpora
Txapelketa Nagusia ››

Amaia Agirre
billabonatarra puntu
batengatik gelditu da
finalaurrekoetatik kanpo.

IMANOL GARCIA

Bertsolari Txapelketa Nagusia ez
da izaten ari oraingoz eskualdeko
bertsolarien aldekoa. Hiru bertso-
lariak, Amaia Agirre billabonata-
rra, Unai Muñoa berrobitarra eta
Jexux Mari Irazu larrauldarra,
kanpoan gelditu dira, finalaurre-
koetako txartelik lortu gabe. Agi-
rre izan da gertuena gelditu dena,
finalaurrekoetarako azken sailka-
tutik puntu batera gelditu baita. 

Agirrek berak azaldu duenez,
«amorrazioa, handia gainera» har-
tu du. «Duela lau urtekoan finale-
tik 5 puntura geratu nintzen. Duela
bi urte Gipuzkoakoan bederatzi-
garren, finaleko ateetan. Sekulako
pena daukat, baina aurrera egin
beharra dago». Billabonatarra
bere saioan ez zen «nahi bezain
eroso sentitu, zoritxarrez. Ur-
duriegi joan nintzen, eta nire 
barruak eta buruak une txarrak
pasarazi zizkidaten. Presioari ezin
izan nion aurre egin, eta horregatik
ez nuen nire maila eman. Hama-
rreko txikiko saioagatik zoriondu
naute askok eta askok; jendearen
iritzi eta animoekin geratuko
naiz». 

Ez du uste epaimahaiaren jar-
dunaz aritzea berari dagokionik:
«Txapelketan izena ematen du-
gun unetik badakigu zernolako
arriskuak dauden. Bakoitza, bai
epaile eta bai bertsolari, dagokion
lana ahalik ondoen egiten saiatzen
da; nik ez nuen nire eguna izan, eta
nire baitan ez zeuden faktore ba-
tzuk ere izan zuten eragina». Aur-
tengoa «susto eta sorpresen txa-
pelketa dela» dio. «Gazteak inda-

rrean datoz eta faborito moduan
ateratzen diren askok ez dute zor-
te handiegirik izan. Espero ez zi-
ren gauza asko pasa dira. Egun ba-
teko jardunak, ordea, ez nuke urte
osoko lana zapuzterik nahi. Plaze-
tan erakusten jarraitu nahi nuke
bertsozaleek horretarako abagu-
nea ematen badidate». Agirrek
gaineratzen duenez ez luke pres-
takuntzan ezer aldatuko: «Inoiz
baino erosoago ari nintzen bertso-
tan, eta inork baino min handiagoa
daukat hori erakusteko gai izan ez
naizelako». 

Muñoa: «Zenbait unetan
azkarregi aritu nintzen»
Hamaika pasatzen ziren puntua-
ketari dagokionez eta Unai Muño-
ak 16. egin du. «Saioaren aurretik bi
aukerak ikusten nituen, aurrera
eginteko eta bertan gelditzeko»,
dio Muñoak. «Egunaren baitan eta
faktore askoren baitan egongo zen
hori. Saioan nola aritu nintzen esa-
tea zaila egiten zait. Batzuetan ero-
so aritu nintzen eta beste batzue-
tan ez, esaterako, Carla Bruniren
istorioarekin izan nuen irristada-
txoa. Banekien horrek egurra
emango zidala, ez nekien zenbate-
raino».

Pena duela dio, «saio hauetan
kantatzea oso plazenteroa delako,
eta aurrera egitea horrelako beste
saio batean kantatzea suposatuko
lukeelako, baina bestela ere ez du
sekulako transzendentziarik».
Puntuaketaren inguruan Muñoak
azaltzen duenez, epaia «bere esku
ez dagoen bakarra» da eta lan hori
«ez da erraza». «Epaileak, gu beza-
la, bapatean ari dira. Konforme
egon edo ez egon, a priori onartu
egiten dut. Ni konforme nago, ez
diot hainbeste erreparatzen horri.
Ez dut uste injustiziarik izan denik
nirekin behintzat». 

Bere helburua «oholtza gaineko
sentsazioetan zentratzea, buruak

nola erantzuten dien une bakoi-
tzean, hor jartzea arreta» izan zen
eta ari da irakurketa batzuk egiten:
«Une batzuetan nabaritu nuen eu-
foria puntu bat nire baitan, adibi-
dez kartzelan. Denbora ez nuen
hartu xehetasunerako, azkarregi
bezala aritu nintzen».

Irazu ez da konforme agertu
jasotako puntuekin 
Jexux Mari Irazuk 21. postuan
sailkatu da. «Penarekin gelditu
naiz, Txapelketa gustura prestatu
dut, gustura aritu naiz plazan,
saioa ere pasatzeko modukoa egin
nuela uste dut», azaldu du larraul-
darrak. Saioa «bizia» joan zela in-
presioarekin gelditu zen: «Bertso-
tan nahiko lasai ibili nintzen eta
gero egia da kartzelako gai hortan
eguna eta gaua puntu batean bes-
talde sartu nituela». 

Ariketa horretan «sablada» sar-
tu ziotela dio Irazuk, baina hor sar-
tu ez baliote ere, «ez nengoen sail-
kapeneko puntuetan». Irazu ez da
konforme azaldu puntuazioare-
kin, «baina epailearen lana da hori.
Nik nirea hitz egin dezaket. Orain
lau urte bi poto egin nituen eta ho-
riek puntuak dira. Egoera ez da
berdina, gero puntua-eta ikusita,
nik uste dut ondo aritu nintzela la-
netan ere ez daukat sobrante han-
dirik». Larrauldarrak gaineratzen
duenez, «urteak badauzkat nik
noiz nabilen txukun xamar eta
noiz ez konturatzeko, eta konfor-
me ez nagoela besterik ezin dut
esan, ez da nire lana bertsoak pun-
tuatzea». 

Ezusteko «erlatiboak» ikusi ditu
Txapelketan larrauldarrak. «Pasa
direnak eginda pasa dira eta zorio-
nak ematea tokatzen da». Bere
prestakeri dagokionez, «ondorio-
ak ateratzeko goizegi» dela dio.
«Egia esan bertsotan gustura nen-
bilen eta ez dut uste prestaketan
egon daitekeenik akatsik».

Tolosako jokalari bat Trintxerpeko bat atzean uzten larunbateko partidan.E.E.

Trintxerperen aurka
galdu du Tolosak
Berazubin
Tolosa ›› Taldea «merituak
egiten ari da zerbait
gehiago lortzeko», 
azaldu du Alberto
Izquierdo entrenatzaileak.

ERREDAKZIOA

Tolosa CF k 0-2 galdu zuen Trin-
txerperen aurka azkeneko jardu-
naldian eta egun sailkapenean 13.
postuan dago 9 punturekin. Alber-
to Izquierdo entrenatzaileak azal-
du duenez, «egia esan taldea meri-
tuak egiten ari da zerbait gehiago
lortzeko, baina hau horrela da, ate-
ari begira ez badaukazu zorterik
edo ez badituzu jokaldiak amai-
tzen, azkenean eragina izaten du
horrek. Edozein jokalditan gola
egiten dizute».   

Izquierdok azaltzen duenez, le-
henengo zatia «ez zen izan ona,
baina aukerak izan genituen». 10.
minutuan aurretik jarri ziren aur-
kariak, korner batean aldaratutako
baloia baliatuz. «Beraiek garbi
zeukaten eustea zela kontua», dio
Tolosako entrenatzaileak. Gaine-
ra aurrelari azkar bat zuten eta
asko bilatzen zuten, baina ez zigu-
ten arriskurik egiten. Guri asko
kostatu zitzaigun partidan sartzea.
Lehenengo zatian ez ginen eroso
aritu, baina halere aukerak izan ge-
nituen».

Bigarren zatian hobeto atera zi-
rela dio: «Ondo nagusitu ginen , jo-
kalariak sartuta zeuden partidan,
aukerak izan genituen, baina azke-
nean 93. minutuan kontraerasoan
harrapatu gintuzten eta bigarrena
egin zuten».

80 lagun
inguru trabesia
herrikoian
TOLOSA ]Asteburu honetan ospatu
dituzte Olarrain auzoko jaiak. Eki-
taldien artean, ohiartzun handiena
duena, eta jende gehien bildu zue-
na, herenegungo mendi bizikleta
trabesia herrikoia izan zen. Peña
Olanok antolatuta, 80 lagun ingu-
ruk hartu zuten parte. 23,700 kilo-
metro egin zituzten txirrindulariek
eta azkarrena Belca taldeko Eneko
Gurrutxaga izan zen. Antolatzaile-
ak gustura agertu ziren ekitaldiak
jasotako erantzunarekin, eta par-
te-hartzaileen «maila ona» nabar-
mendu zuten. SARA GOMEZ



Pasa den urteko argazki rallyan, digital eran lehen saria lortu zuen.HITZA

Ikus-entzunezkoa eta 
Alurren ‘Sua’ ikuskizuna 
Asteasu ›› Aquariumera
irteera, Ekuadorren
inguruko ikus-entzunezkoa
eta Alurr taldearen ‘Sua’
ikuskizuna astean zehar.

ENERITZ MAIZ

Eskualdeko hainbat herritan be-
zala, Asteasun ere kultur ekintza
ezberdinak martxan jarriak dituz-
te eta joan den astean izan zituzten
lehenak.  

Hasiera, haurrentzako antzer-
kiarekin eman zioten. Asteasuko
txikienek, Egizu lo, Tartalo! ikusiz
gozatu ahal izan zuten . Bestetik,
musika zuzenean entzuteko auke-
ra ere izan zuten, Gure Herriko
Musikaemanaldiarekin. Astea bu-
katzeko larunbatean, Asteasuko
III. Argazki Rallya izan zuten. Ar-
gazki Rallyan, 10 lagunek parte
hartu zuten eta argazkiak atera-
tzeko gaia Herriko Baserriak eta la-
nakgaia egunean bertan jakin zu-
ten. Egunean bertan atera zituzten
argazkietatik lau aukeratu behar
izan zituzten eta azaroaren 4a dute
azken eguna argazkiak aurkezte-
ko. Aurten, era digitalean bakarrik
egin dute argazki rallya. 

Behin argazkiak jasota, epaima-
haiak argazkiak aukeratuko ditu
eta lehen hiru sailkatuek diru  saria
izango dute. Ondoren, azaroaren
12tik aurrera, argazkiak Kultur
Etxean egongo dira ikusgai.

Hiru aukera kultur ekintzetan
Gaur, Donostiako Aquariumera ir-
teera egingo dute. Herritar guztiei
zabaldutako deialdia izan da eta
herritarrek, Aquariuma doan bisi-
tatzeko aukera izango dute. Oste-
gunean berriz, Ekuadorri buruzko
ikus-entzunezkoa ikusteko auke-
ra izango dute 19:00etatik aurrera
udaletxeko zine aretoan. Eskaini-
ko duten proiekzioak Tu carcel...

Narrativas de viaje y ausencia du
izena. Behin ikus-entzunezkoa
bukatutakoan, Ekuador bertako
jakien desgustazioa izango da. Be-
raz, aukera polita dute asteasua-
rrek ostegun arratsaldean.

Eta kultur ekintzekin bukatze-
ko, ostiralean, 22:00etatik aurrera,
Ibarrako Alurr dantza taldearen
Sua ikuskizuna eskainiko dute he-
rriko frontoian eta doan ikusteko
aukera izango da. 

Azaroan ere izango da aukera,
Sagain Mendi Taldeak,  azaroaren
11tik 15era mendi astea antolatu
baitu. Eta baita azaroak 23, 25, 27
eta 29rako GPS ikastaroa ere. 

VI. Euskal Kirolaren eguna Olaederran ospatu behar izan zuten.HITZA

Danena emaitza onak
eskuratzen ari da
Halterofilian
Villabona ›› Federazioen
arteko Txapelketan
Gipuzkoa izan zen garaile
eta Euskadiko kopa ere
Danenakoek irabazi zuten.

E. MAIZ

Igandean, VI. Euskal Kirolaren
Eguna Tolosako Usabal kirolde-
gian ospatu zuten.  Egun horreta-
rako, halterofiliako Euskadiko
Kopa eta Federazioen arteko Txa-
pelketa antolatu zituzten. 

Haterofiliaren kasuan, egural-
diak ez zuen lagundu. Euriak tata-
mia busti egingo zuenez, Villabo-
nako Olaederra kiroldegian ospa-
tu behar izan zuten txapelketa.
Gipuzkoako taldean, Jon Mendi-
zabal (Zarautz), Javier Aranburu
eta Jose A. Sola (Irun), Francisco
Gonzalez eta Ekaitz Kortajarena
(Danena) pultsulariak aritu ziren
lehian.   

Federazioen arteko txapelketa
Gipuzkoak irabazi zuen eta Eus-
kadiko kopa berriz, Francisco
Gonzalez Danenakoak irabazi

zuen. Igor Sasiain, hau ere Dane-
nakoa, bigarren izan zen eta Paco
Cruz bizkaitarra hirugarren sail-
katu zen. 

15 urte azpikoen txapelketa
Duela bi aste, Espainako 15 urte az-
pikoen Txapelketa Sevillan jokatu
zen. Bertan, Danenako Asier Ga-
llego izan zen domina lortu zuen
txapelketako pultsularik gazteena,
13 urtekin.

50 kilokoen kategorian, Asier
Gallegok 3. postua lortu zuen, bi
denboratan eta total olinpikoan
brontzeak eskuratu zituelarik. Ka-
tegoria berean, Kellyam Quinta-
nak  5. postua lortu zuen. 62 kiloko-
en kategorian, Adrian Sasiainek 5.
postuan amaitu zuen bere proba
arrankadan zilarra eskuratuz.

Beste aldetik Basaurin, San Pru-
dencia Trofeoa ospatu zen eta ber-
tan Basauri, Burgos, Alaitasuna eta
Danena Taldeek parte hartu zu-
ten. Banakako sailkapenean Fran-
cisco Gonzalez Danenakoa lehe-
nengo postuan  eta Jon Sasiain,
hau ere Danenakoa,  3. postuan
sailkatu ziren. 

›› EGITARAUA

Urriak 27, asteartea: 
]15:30.Donostiako Aquariumera
irteera antolatu dute. Doakoa
izango da. 

Urriak 29, osteguna 
]19:00.Udaletxeko zine aretoan,
Ekuadorri buruzko ikus-entzunez-
koa: Tu carcel...Narrativas de viaje y
ausencia. Ondoren bertako jakien
degustazioa izango da.

Urriak 30, ostirala 
]22:00.Frontoian Alurr Dantza
Taldearen Sua ikuskizuna, doan.

5VILLABONA-AIZTONDOTOLOSALDEKO ETA LEITZALDEKO HITZA
ASTEARTEA, 2009KO URRIAREN 27A



Ekaitz Saralegik ezin izan 
dio Olaizolari irabazi
Amezketa ›› Lau t’erdiko
Txapelketan 
pilotari amezketarrak 
22-17 galdu zuen
goizuetarraren aurka.

IMANOL GARCIA

Ekaitz Saralegi amezketarrak ezin
izan zuen Olaizola I.aren aurkako
partida irabazi Lau t’erdiko Txa-
pelketan, 22-17 galdu zuen goizue-
tarraren aurka Eibarko Astelena
frontoian. «Hasiera batean gaizki
aritu nintzen», dio Saralegik.
«Nahi nuena egin ezinik eta ikus-
ten nuen Olaizolak nik baino indar
gehiago zuela».

Hasiera horretan amezketarra
«zer eginik ez nekiela ibili bazen
ere», gero partida aurrera joan
ahala bere jokoa aldatzen joan zen.
«Berak abantaila hartu zidanean
lasaitu egin nintzen eta orduan
ondo jokatu nuen», zehazten du . 

Buruak ez zion asko lagundu Sa-
ralegiri: «Ezberdina izan zen Xala-
ren partida. Lasaiago joan nintzen
Xalaren aurka. Ez nuen ezer gal-
tzeko eta zortea ere hobea izan
nuen». Olaizolaren aurka jokatu
aurreko astean jendeak «horri ira-
baziko diozu» esaten aritu zitzaion
eta Saralegi «presio gehiagorekin»
joan zela azaldu du. «Gauzak ez zi-
tzaizkidan atera. Zorte txarra izan
nuen. Txapak jo nituen tantoa izan
behar zuen dejadetan. Batzuetan
eguna alde izaten da eta beste ba-
tzuetan, igandekoan bezala, kon-
tra izaten da».

Titinen aurka ezin jokatu 
Ez du ez pilotaren ezta frontoiaren
aitzakirik jarri amezketarrak: «Nik
uste dut garbi irabazi zidala eta ez
dago aitzakirik jartzerik». Banaka
jokatzean bakoitzak «dena egin»
behar duela azaltzen du  eta «egun
guztiak ez dira bedinak izaten». 

Olaizola I.ak Titinen aurka joka-

tuko du hurrengo partida. Sarale-
giri «pena alde batetik horregatik
ematen dit». Horixe gehiena de-
siatzen duena izango zen, Titinen
aurka jokatzea, baina «aurten ezin
izan da». Aurrera begira lanean ja-
rraitu behar duela dio amezketa-
rrak. «Kontratua otsailean buka-
tzen zait eta ea hemendik otsaila
bitartean enpresak nirekin konfia-
tzen duen eta beste urte batzueta-
ko kontratua egiten didan».

Kalejiran ere aritu ziren dantzariak.PATXI RENOBALES.

Frontoia dantzaleku
bihurtu da Dantzari
Txiki Egunean
Alegia ›› Eguraldiak ez
bazuen lagundu ere,
antolatzaileak «gustura»
agertu dira; 9 herritako 
225 dantzari aritu ziren.

ERREDAKZIOA

Laugarren urtez antolatu dute
Alegian Dantzari Txiki Eguna.
Oraingo honetan eguraldiak ez
zuen lagundu eta horregatik dan-
tza gehienak frontoian egin behar
izan ziren. «Pena da eguraldiaren-
gatik dantzak barruan egin behar
izan genituela», azaldu dute anto-

lakuntzatik, «baina, bestela, gustu-
ra gaude egunak emandakoare-
kin». 

Alegiako frontoian egin zituzten
goizeko dantzak eta gero hamai-
ketakoa egin zuten bertan ere.
Hori bai, horren ondoren kalejiran
atera ziren eta amaierako dantzak
egiteko berriro ere frontoian bildu
ziren.

Guztira bederatzi herritako 225
dantzari inguruk parte hartu zu-
ten, tartean Alegiako dantza talde-
koek. Jende ugari joan zen ema-
naldiak ikustera. Antolatzaileek
ere eskertu diete laguntzaileei
egindako lana.

6 TOLOSALDEA TOLOSALDEKO ETA LEITZALDEKO HITZA
ASTEARTEA, 2009KO URRIAREN 27A

Kantu Txapelketa abian jarri da
KULTURA ]Gipuzkoako Euskal Kantu Txapelketako le-
hen kanporaketan eskualdeko lau parte-hartzaile izan
ziren. Maialen Etxeberria Berastegitik, Marta eta Ena-
ra Tolosatik, Garazi Egiguren Tolosatik eta Izaro, Aio-

ra eta Garazi Villabonatik eta Lizartzatik (argazkian).
Beste bi kanporaketa izango dira. Saio guztien artean
puntuazio altuena lortzen duten 12 parte-hartzaileak
Donostian azaroaren 15eko finalean ariko dira. HITZA Frontoian dantzariek egindako emanaldietako bat.PATXI RENOBALES.

Ekaitz Saralegi.HITZA

Udalaren wifi sarea
erabiltzeko aukera
ERREDAKZIOA

Berastegiko Udalak herritarrei
bere wifi sarea erabiltzeko aukera
eman die. Konexioa askea eta doa-
koa da, baina Udaleko zerbitzuak
ez kaltetzeko ordutegi murriztua
izango du: astean zehar 15:00eta-
tik 00:00etara konektatu ahal
izango da eta asteburuan, aldiz,

mugarik gabe. Bestalde, sarea
gehiegi ez kolapsatzeko internete-
ko deskarga kopurua mugatuko
dute. Konektatzeko www.sarema-
tica.com web orrialdean sartu eta
acceso invitadodioen botoia sakatu
behar da. Arazorik balego, Sare-
matica-ra deitzeko esan dute, 943
31 08 68 telefono zenbakira.

Eskualdekoak oso ondo ari
dira Emakumea Pilotarin
ANOETA ]Eskualdeko neskak oso
ondo ari dira Ezker Hormako IV.
Emakumea Pilotari Txapelketan.
Pasa den asteburuan Hernanin eta
Lezon laugarren jardunaldiko par-
tidak izan zituzten. Hernanin Na-
gore Arozena lizartzarrak eta
Etxegiak 30-23 irabazi zieten Fer-
nandez-Manzisidorri. Lezon Ale-
giako Ainhoa Garmendiak eta
Arrutik 30-26 irabazi zieten
Arrondo Goenagari; eta Anoetako
Maider Mendizabalek eta M. Za-
balak ere 30-21 irabazi zuten Espi-
nar-Inziarteren aurka. 

Babes ofizialeko 33
etxebizitzen zozketa, bihar
ZIZURKIL ]Zizurkilgo Udalak jakina-
razi duenez, bihar izango da herri-
ko 33-33’ gunean eraikiko diren
babes ofizialeko 33 etxebizitza,
garajeak eta trastelekuak esleitze-
ko zozketa. Hitzordua 19:00etan
izango da Elbarrena auzoko Pasus
plazan dagoen Atxulondo kultur
etxean.

Seme-alabei ikasketetan
laguntzeko ikastaroa
TOLOSA]Tolosako Orixe institu-
tuakNola lagundu gure seme-alabei
ikasketetan? izeneko hitzaldia an-
tolatu du gaurko. 19:00etan izan-
go da Orixe institutuan bertan,
Santa Luzia kaleko 16. zenbakian.
Hitzaldian seme-alabei txikitatik
gurasoentzako beraien geroa erai-
kitzeko ikasketek berebiziko ga-
rrantzia dutela jakinarazi behar
zaiela nabarmenduko dute. 

L Laburrak

3-6 irabazi zuen
Lauburuk
Durangoko
Sasikoa
taldearen aurka

Ibarra ›› Ibartarrak nagusitu
egin ziren partida osoan zehar;
arbitroak bizkaitarren alde egin
izana salatu dute, hala ere. 

ERREDAKZIOA

Orain arteko zorte oneko bolada-
rekin jarraituz, 3-6 irabazi zuen
Ibarrako Lauburu areto-futboleko
taldeak Durangon Sasikoa taldea-
ren aurka izandako partidan. Tal-
dekideek, hala ere, arbitroaren ja-
rrera salatu dute. 

Ibartarrak nagusi izan ziren par-
tidaren hasieratik eta lehen golak
ere segituan iritsi ziren Cristian
Davilaren eskutik. Gainontzeko
golak Aitzol Oyarbidek, Iñigo
Arrospidek, Victor Silvak, Joseba
Balerdik eta Unai Labakak sartu
zituzten. 

Aukeratzen dituzten hiru proiektuek 1.500 euro jasoko dituzte.R. CALVO

Zortzi proposamen jaso ditu Udalak
kiroldegia «berritu edota handitzeko»
Ibarra ›› Epaimahaiak 
aste honetan erabakiko du
jasotako proiektu
guztietatik zeintzuk diren
hiru egokienak.

ERREDAKZIOA

Ibarrako Udalak Belabieta kirol-
degia «berritzeko edota handitze-
ko» zortzi proposamen jaso ditu.
Uztailean jarri zuten abian ideia
lehiaketa eta jasotako proposa-
men guztiek «eduki interesga-
rriak» dituztela nabarmendu du
Udalak. 

Aste honetan zehar erabaki dute
aurkeztu diren lanetatik zein diren
hiru egokienak eta irabezleek
1.500 euro jasoko dituzte. 

Ibarrako Udala «pozik» agertu
da «udalerrian estreinakoz erabili
den ekimen honek sortu duen in-

teres handiarekin». «Helburua az-
ken erabaki aberatsago bat har-
tzen lagunduko duten proposa-
men berrien sorkuntza sustatzea
da, azken batean, herritarrentzat
mesedegarriagoa izango den era-
baki bat hartu ahal izango baita ho-
rrela», argitu du Txelo Romeo Iba-
rrako alkateak. «Ideia lehiaketa
formula honen aukeraketa alderdi
ezberdinetan oinarritzen da. Alde

batetik, eragiketa ideia multzo
handi batera irekita dagoelako, eta
ez dituelako beste proiektu ba-
tzuek dituzten mugak aurkezten.
Beste argudio bat, ekimen honek
herritarren portzentaia handi bati
positiboki eragingo diola da», gai-
neratu du.  

Lehiaketako parte-hartzaileek,
hala ere, hainbat baldintza bete be-
har izan dituzte, esate baterako,

proiektuak diziplina anitzeko tal-
de batek egina izan behar du, beti
ere, arkitekto baten gidaritzapean. 

Arduradun nagusia ezaugarri
hau betetzen duen profesional bat
izatea ere eskatu du Udalak, horre-
la proiektua irabazle suertatzen
den talde berdinari eskatu ahal iza-
teko. 

Ezaugarri funtzionalak
Epaimahaiak «kirol-eremuaren
handitzearen ezaugarri funtzio-
nalei eta bertako landaretza eta
landaketa berriei dagokionez
egingo den esku-hartzea» hartuko
ditu kontutan puntuazioa emate-
ko. 

Era berean, beste zenbait alder-
diei ere erreparatuko diete, «iris-
garritasuna, mantenurako erraz-
tasuna, jasangarritasuna eta ener-
gia-aurrezteko azterketa baten
erredakzioa», besteren artean. 

Romeoren ustez TAO da
aparkaleku arazoentzako
«irtenbiderik egokiena»
Ibarra ›› Sistema jarri eta
sei hilabeteetara merkatari
zein herritarrekin gaiaren
inguruan hitz egiteko
bilduko dela aurreratu du.  

ERREDAKZIOA

Azken asteetan Ibarrako Udalak
herrian TAO sistema jartzeko har-
tutako erabakiak sortutako ezta-
baidaren harira, herriko alkateak,
Txelo Romeok «TAO sistema
aparkaleku arazoarentzako irten-
biderik zentzuzkoena» dela na-
barmendu nahi izan du.

Bere ustetan, orain arte entzun
diren kritikek «ez dute funtsik»
izan ere, «sistema oraindik ez da
ipini eta ezinezkoa da zein emaitza
izango dituen jakitea». 

Hori dela eta, herritar-sektore
batzuei dei egiten die «kontrako
iritziak jaurti aurretik, funtziona-
menduan jarri arte itxaron deza-
ten, hala, argumentuak eduki di-
tzaten».

«Udalak huts egiteko
eskubidea du»  
Romeok ohartarazi duenaren ara-
bera, «Udalak huts egiteko eskubi-
dea du eta horrela aitortuko du az-
kenik TAO sistemak espero diren
emaitzak lortzen ez baditu, baina
ezezkoa ezezkoagatik emateak ez
du ezer konpontzen». «Udalerriko
aparkaleku falta konpontzeko al-
ternatiba ezberdinak aztertu on-

doren, sistema hau geuztietan
zentzuzkoena da», adierazi du.
Era berean, Ibarrak bizi duen
aparkaleku arazoari aurre egiteko
hainbat neurri hartu izan dituztela
gogoratu du, aurreko legealdian
200 aparkaleku inguru sortu zi-
tuztelarik. «Hala eta guztiz arazo-
ak sortzen dira», nabarmendu du. 

Romeoren ustez ibartarrekin
zerikusirik ez duten arrazoiak
daude egoera honen oinarrian:
«Lanegunetako ordu zehatz ba-
tzutan ez dago aparkatzeko tokirik
eta herriko pertsona guztiak ez
daude langabezian, hortaz, galde-
ra ondokoa da: nork eta zertarako
erabiltzen ditu aparkaleku ho-
riek?».   

Mugikortasun Plana
TAO kontrako kritikak planteatu
dituzten sektore ezberdinei dago-
kienez, «duela egun gutxi aurkez-
tu den Mugikortasun Planak TAO
sistemaren ezarpena jasotzen du,
Udalak jakitera eman zuen bezala
eta ikerketa honen aurkezpenean
adierazi zen bezala», adierazi du
Txelo Romeok.  

Hala ere, «Udalak herritarrei
eragozpen handiak sortu nahi ez
dizkienez», alkateak funtziona-
menduan hasi eta sei hilabetera
merkatari eta herritarrekin bildu-
ko dela aurreratu du, hartara
«TAO sistemaren inguruan dituz-
ten iritziak ezagutzeko eta dituz-
ten planteamenduak jaso, aztertu
eta erantzuteko». 



Deialdiak
]Tolosa. Esperientziaren Eskola
50 urtetik gorakoentzat: inaugura-
zioa udal batzar aretoan
10:00etan. Informazioa, 943
224146 telefono zenbakian.
]Tolosa. Engomadora Moderna
enpresako langile ohiek bazkaria
egingo dute azaroaren 7an Fron-
ton jatetxean. Izen-ematea, 943
674669 eta 943 671943.

Irteerak
]Tolosa. Harizpe jubilatu elkarte-
ak Santo Domingo de la Calzada-
ra (Errioxa) irteera antolatu du
azaroaren 5erako 14 eurotan.
Izen-ematea, elkartean.
]Aduna. Urriaren 27an Donostia-
ko Aquariumera irteera antolatu
dute 15:30ean abiatuta. Doakoa
izango da. Argibide eta izen-ema-
tea Kultur Etxean (943 696896).

›› GUARDIAKO FARMAZIAK
] Ibarra. Ugarte, M.T. Euskal He-
rria, 46. 943 673274.
]Betelu. Carrilo, A. Kale Nagusia,
5. 112.
] Irurtzun. Mutiloa, A.M. San
Martin, 5. 112.

›› TELEBISTA
28 Kanala
08:30. Klipak. 09:00. Muka-Muka.
09:30. Tolosaldean Gaur. 10:00.
Backstage musik. 10:30. 28 klip. 11:00.
Solaskide. 11:30. Tolosaldean Gaur.
12:00. Elizondo. 12:30. Klipak. 13:00.
Alex eta Alexis. 13:30. Tolosaldean
Gaur. 14:00. Backstage. 14:30. 28 klip.
15:00. Solaskide 15:30. Tolosaldean
Gaur. 16:00. Elizondo. 16:30. Klipak.
17:00. Alex eta Alexis. 17:30. Tolosal-
dean Gaur. 18:00. Kalekantoi. 18:30.
Artegintza. 19:00. Elkano. 19:30. Tolo-
saldean Gaur. 20:00. Golb tb.
(*16:30etik 20:00etarako blokea 4 orduro

errepikatzen da).

›› IRRATIA
Txolarre irratia

Tolosaldeko Ahotsa:

- 11:00-12:00. Albistegia (Eguraldia, eskual-

deko albisteak, oharrak, agenda…)

- 12:00-13:00. Magazina.

- 13:00-13:30. Lehiaketa eta disko eskainiak.

13:30-14:00. Eguerdiko albistegia – Info 7.

14:00-15:00. Tolosaldeko Albistegia.

17:00-18:00. Musika nobedadeak

Tolosaldeko Ahotsa (errepikapena):

- 18:00-19:00. Magazina

- 19:00-20:00. Albistegia

20:00-20:30. Iluntzeko albistegia, Info 7.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Urte askoan!
Beñat. Muxu handi bat gurasoen
partetik eta ondo pasa zure
lehenengo urtebetetze egunean.

AAgurrak

‹‹ Goiza Arratsaldea Tenperatura Bihar
2009-10-27

Eguraldia

›› 22°›› 15°

GOIZA ESTALIA
ARRATS. ESTALIA
BEROENA 22°
HOTZENA 15°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Maider Garaikoetxea.

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Euskal ahotsak
topaketan

Tolosa ›› Asteburuko
topaketan parte hartu
zuten hiru taldeak dira
Abesbatzen Lehiaketan
euskal ordezkari bakarrak.

ERREDAKZIOA

Abesbatzen Nazioarteko Lehiake-
ta motorrak berotzen hasi zen as-
teburuan. Lehen ekitaldi gisa
Abesbatzen Topaketa egin zuten
larunbat iluntzean San Frantzisko
elizan. Gipuzkoako Abesbatzen
Federazioak antolatuta, probin-
tziako hiru abesbatza entzuteko
aukera izan zen, tartean, eskualde-
ko bat, Txintxarri Alegiakoa, hain
zuzen ere.

Haiekin batera, Oñatiko Ganba-
ra abesbatzak etaIrun eta Honda-
rribiako Nayade abesbatzak eskai-
ni zuten emanaldia. 

Aurtengo Abesbatzen Lehiake-
tan 21 talde ariko dira lehian baina
ez da euskal ordezkaririk izango;
horrexegatik euskal ahotsak en-
tzuteko aukera bakarra izan zen
larunbatekoa. Euskaldunak eta es-
kualdekoak gainera, Txintxarri-
koak, hain zuzen. Emozioz hartu
zuten hauek kontzertua eta «gus-
tura» amaitu zuten.

Jende ugari bildu zen Tolosako
elizan kontzertuaz gozatzera eta
txalo zaparrada jaso zuten abesla-
riek. Hiru zuzendariek opariak
jaso zituzten emanaldiaren amaie-
ran. 

Zuzendariek opariak jaso zituzten emanaldiaren amaieran.J. SAIZAR



IKUSKIZUNA HASTERA DOA
TOLOSA Bihar ekingo diote 41. Abesbatzen Nazioarteko Lehiaketari; 16 herrialdetako 21 abesbatza ariko dira lehian;
aurtengoan ez da euskal ordezkapenik izango eta estreinakoz Australiako abesbatza batek hartuko du parte

Cantemus Mixed Choir koro hungariarrak irabazi zuen iaz Sari Nagusia; behean, berriz, Kup koro donostiarra; hauek hirugarren egin zuten folklore atalean. IDOIA LAHIDALGA

Abesbatzen 
Nazioarteko Jaialdia 09

Gehigarri berezia. 2009ko urriaren 27a. Testuak:Joxemi Saizar



CHOEUR DE CHAMBRE DU MAINE ]Le Mans
(Frantzia). 14 emakume eta 12 gizon.
Ahots nahasiak. Zuzendaria. Yves Par-
mentier. Etzi, osteguna, ariko dira Leidor
antzokian, 19:30ean (polikonia eta fol-
klorea).

WISHFUL SINGING ]Amsterdam (Holan-
da). 5 emakume. Ahots taldeak. Urria-

ren 30ean, ostirala, ariko dira Santa Kla-
ra elizan 16:00etan (musika erlijosoa)

eta Leidorren, 20:00etan (musika pro-
fanoa).

DISCANTUS VOCAL ENSEMBLE ]Budapest
(Hungria). 5 emakume eta 7 gizon.
Ahots taldeak. Zuzendaria: Peter
Meszaros. Urriaren 30ean, ostirala,
ariko dira, Santa Klara elizan,
16:00etan (musika erlijiosoa) eta Lei-
dor antzokian, 20:00etan (musika
profanoa).

CORO MUSICANOVA ]Roma (Italia). 20
emakume eta 20 gizon. Ahots naha-

siak. Zuzendaria: Fabrizio Barchi.
Bihar ariko dira Leidor antzokian,

19:30ean (polifonia eta folklorea).

PVD ENSEMBLE ]Tokio (Japon). 8 ema-
kume eta 8 gizon. Ahots taldeak. Zu-
zendaria.: Hiroki Fujii. Urriaren 30ean
ariko dira, ostirala, Santa Klara elizan
16:00etan (musika erlijiosoa) eta Lei-
dor antzokian, 20:00etan (musika
profanoa).

YUUKA CHOIR ]Tokio (Japon). 20 ema-
kume eta 16 gizon. Ahots nahasia.

Zuzendaria.: Hiroki Fujii. Urriaren 31n
ariko dira, Leidor antzokian 16:00etan
(polifonia) eta 19:00etan (folklorea). 

RIGA CATHEDRAL GIRLS CHOIR ]Riga
(Letonia). 36 neska. Haur abesba-
tzak. Zuzendaria: Aira Birzina.
Urriaren 31an ariko dira, Leidor an-
tzokian, 11:00etan (Haur Abesba-
tzak).

SWEDBANK CHAMBER CHOIR ]Riga
(Letonia). 20 emakume eta 20 gi-
zon. Ahots nahasiak. Zuzendaria:
Artur Arcans. Bihar ariko dira Lei-

dor antzokian, 19:30etik aurrera
(Polifonia eta folklorea). 

LACRYMOSA CHILDREN’S CHOIR ]Chisi-
nau (Moldavia). 40 neska. Haur
abesbatzak. Zuzendaria: Angela Pri-
sacaru. Urriaren 31n ariko dira, larun-
batarekin, Leidor antzokian,
11:00etan (Haur abesbatzak). 

CHAMBER CHOIR GNEIS ]Bergen (Norve-
gia). 8 emakume eta 8 gizon. Ahots

taldeak. Zuzendaria: Tore Kloster.
Urriaren 30ean ariko dira Leidorren

16:00etan (musika erlijiosoa) eta
20:00etan (musika profanoa).

NORWEGIAN CHAMBER SINGERS ]Oslo
(Norvegia). 15 emakume eta 15 gi-
zon. Ahots nahasiak. Zuzendaria:
Jon Fylling. Etzi ariko dira Leidorren,
19:30ean (Polifonia eta folklore).

IL SUONO ]Londres (Erresuma Batua).
Emakume 1 eta 3 gizon. Ahots talde-
ak. Urriaren 30ean, ostiralean, ariko

dira Santa Klara elizan, 16:00etan
(musika erlijiosoa) eta Leidor antzo-
kian 20:00etan (musika profanoa).

VIA-NOVA-CHOR ]Munich (Alemania).
20 emakume eta 20 gizon. Ahots na-
hasiak. Zuzendaria: Florian Helgath.
Urriaren 31n ariko dira Leidor antzo-
kian, 16:00etan (Polifonia) eta
19:00etan (Folklorea).

SYDNEY CHAMBER CHOIR ]Sidney (Aus-
tralia). 12 emakume eta 12 gizon.

Ahots nahasiak. Zuzendaria: Paul
Stanhope. Urriaren 31n ariko dira Lei-
dor antzokian, 16:00etan (polifonia)

19:00etan (folklorea).

COR INFANTIL ST. CUGAT ]San Cugat
(Katalunia). 40 neska. Haur abes-
batzak. Zuzendaria: Elisenda Ca-
rrasco. Urriaren 31n, larunbata, es-
kainiko dute emanaldia, 11:00etan
Leidor antzokian (haur abesbatzak).

ONDRASEK CZEK CHILDRES’S CHOIR

]Novy Jicin (Txekia). 36 neskea.
Haur abesbatzak. Zuzendaria: Josef

Zajicek. Urriaren 31n ariko dira Lei-
dor antzokian, 11:00etan (haur

abesbatzak). 

PRIMAVERA CHILDREN’S CHOIR ]Brno
(Txekia). 36 neska. Haur abesbe-
tzak. Zuzendaria: Katarina Masle-
jova. Urriaren 31n ariko dira Leidor
antzokian, 11:00etan (polifonia).

PEIYANG CHORUS ]Tianjin (Txina).
20 emakume eta 20 gizon. Ahots

nahasiak. Zuzendaria: Ren Baoping
. Bihar ariko dira, asteazkena, Lei-
dor antzokian, 19:30ean (polifo-

nian eta folklorean).

DAARLER VOCAL CON-

SORT ]Saarbrucken
(Alemania). Lau ema-
kume eta lau gizon.
Ahots taldeak. Urria-
ren 30ean ariko dira,
ostirala, Santa Klara
elizan, 16:00etan
(musika erlijiosoa) eta
Leidor antzokian,
20:00etan (musika
profanoa).

SINGERS COMPANYE ]Lakron (Estatu Ba-
tuak). 19 emakume eta 18 gizon. Ahots
nahasiak. Zuzendaria: Samuel Gordon.
Urriaren 31n ariko dira, Leidor antzo-
kian, 16:00etan (polifonia) 19:00etan
(folklorea).

CHAMBER CHOIR KROG ]Ljubinana (Eslo-
venia). 16 emakume eta 14 gizon.

Ahots nahasiak. Zuzendaria: Ziva Ploj
Persuh. Etzi ariko dira Leidor antzokian,

19:30ean (polifonia eta folklorea).

LEHIAKETAREN AURREKOAK 

ASTEARTEA, 2009KO URRIAREN 27A

Bihar igoko du Leidor antzokiak
bere eszenatokiko oihala, 41. Abes-
batzen Nazioarteko Lehiaketan
parte hartuko duten taldeak behar
bezala hartzeko. Guztira 16 he-
rrialdetako abesbatzak lehiatuko
dira Tolosan. Irabazleak 2010ean
Bulgarian izango den Grand Prix-
ean parte hartuko du.

Krisia ere lehiaketan
Leidor antzokiaz gain, Santa Klara
elizan ere musika erlijiosoaren
ataleko emanaldiak ere entzun
ahalko dira. Krisia, nola ez, heldu
da aurten lehiaketara, besteak bes-
te, zenbait erakundek aurten la-
guntzarik ez ematea erabaki dute-
lako, eta beste erantzun batzuen
zain ere daudelako. 600.000 euro

inguruko aurrekontua izan dute
aurten lehiaketa antolatzeko ga-
raian.

Hori dela eta, hainbat aldaketa
aurreikusi dituzte Tolosako Ekin-
bide Etxeko arduradunek. «Kali-
tatean ez da murrizketarik egon-
go, ezta lehiaketan parte hartuko
duten abesbatzen kopuruan ere».
Bai, ordea ekitaldietan. Hala, aur-
ten ez da Lehiaketa iragartzen
duen kartelaren aurkezpenik egin,
ezta urtero egiten den kontzertu
berezia ere.

Aurtengoan ez da izango euskal
talderik lehiaketan, «maila altua
ikusita ez baitira animatu parte
hartzera».

Hona hemen partaide guztien
aurkezpena:



Aurreko larunbateko Topaketak izan ondoren, bihar hasiko dira Tolosako 41. Abesbatza Lehiaketako konpetizio saioak. Edizio
honen aurrean epaimahaikideen eta antolatzaileen iritziak eta sentipenak jaso nahi izan ditu HITZAk. Horretarako Xabier
Sarasola epaimahaiko lehendakaria elkarrizketatu du eta Ana Arretxe CIT-TEEko lehendakariaren aurkezpen testua jaso du.

«1986tik izan naiz Lehiaketan entzule eta 
beti aurkitu izan dut zerbait interesgarria»
XABIER SARASOLA › Epaimahaiko lehendakaria

Epaimahaia ›› Mundu
osoko abesbatzen partetik,
gauza interesgarriak eta
ustekabeak espero ditu
aurtengo edizioan.

JOXEMI SAIZAR

Xabier Sarasola beasaindarra da
azken urteotan Tolosako Abesba-
tza Lehiaketako epaimahaiaren
lehendakaria. Ekitaldi hasi aurre-
tik bere iritziak jaso ditu HITZAk. 
Nola aurrikusten duzu aurtengo
Abesbatza Lehiaketa?
Beste urteetakoen antzekoa. Abes-
batza interesgarriak datoz eta bes-
te batzuk hain erakargarriak ez
izan arren, Tolosara datozen guz-
tiak goi mailakoak dira, orokorre-
an. 1986tik izan naiz Lehiaketan
entzule eta beti aurkitu izan dut
zerbait interesgarria.
Azken urteotan ez da ahots berdi-
nen sailarik. Zergatik?
Nonbait oso zaila da maila altuko
sei-zortzi abesbatza biltzea.  Ahots
taldeen sailan badira. Lehiaketa
batzuetan ahots nahasiekin batera
lehiatzen dira. Agian aurrerago
horixe egin beharko dute hemen.
Epaimahaiaren osaketaz zer esan
dezakezu?
Beti izaten dira aldaketa batzuk.
Lehiaketan irabazle izan diren Ko
Matsushita japoniarra eta Maris

Sirmais letoniarra aurten berriak
dira.
Australiako abesbatza da aurten-
go berrikuntza. 
Grabaketak entzunda, talde indar-
tsua da eta egitarau indartsua eka-
rriko du seguraski. Tradizio ingle-
sa izango duela pentsatzen dut. As-
paldi zuten begiz jota antolatzai-
leek, baina orain arte ez zuten lortu
hona etortzea. 
Japoniako hiru talde izango dira
partaide. 
Lan ikaragarria egiten duten talde-
ak dira: ahotsak ondo landuta eta
lanak ondo eginda. Agian gure be-

larrientzako zati batzuk korapila-
tsuagoak egingo zaizkigu, baina
gutxitan egiten dute huts. Javier
Busto han izan denean ikaratuta
etorri izan da, zenbat lan egiten du-
ten ikusita, ordurik gabe lantzen
dituzte bere doaiak  
Aurten ez dago euskal ordezkari-
rik. 
Ez. Iaz bi izan ziren eta datorren
urterako ere ba omen dago beste
bat. Tolosako lehiaketa ez da erdi-
purdikoa, goi mailakoa baizik, eta
urtero euskal ordezkaria izatea
oso zaila hain herrialde txikia izan-
da. Luxua litzateke. Hala ere orain

arte parte hartu duten euskal abes-
batzekin gustura egoteko moduan
gaude. 
Eta gainontzeko taldeak, nola da-
toz?
Talde amerikar bat dator, Txinako
haur abesbatza... Mundu osokoak.
Talde guztiek bere lana txukun
egingo dutela suposatzen dut. Ur-
teroko mailari eutsiko zaiola irudi-
tzen zait, eta beti bezala ustekabe-
ren bat izango da. Gero epaimahai-
kide bakoitzaren gustuak eta alde
subjektiboa sartzen dira hori balo-
ratzerakoan, obren zailtasuna, es-
tiloak... 

Zenbat eskola bereiz daitezke
abesbatza munduan?
Horretara ere globalizazioa iritsi
da, denak nahastu egiten dira. Ga-
rai batean SESB osatzen duten he-
rrialdeetakoek (Lituania, Letonia,
Eslovenia) argitasuna dute, alema-
niarrek seriotsuna, inglesek bere

estiloa... Baina denak nahastu egi-
ten dira. Gaur egun ezin daiteke
hungariar soinuaz hitz egin, adibi-
dez. 
Obra behartuez zer esan dezake-
zu?
Hiruak oso egokiak dira eta entzu-
legoarentzat atseginak: Eduardo
Mokoroaren Txantxibirin, Bello
Porturen In Monte Olivetti bikaina
da (musika sakro gutxi du Bello
Portuk, folklore gehiago) eta Bus-
toren Gizon on bat oso erakarga-
rria da, polita eta ondo egindakoa. 
Eta zure obrak entzutean, nola
sentitzen zara?
Oso arraro eta aldi berean oso gus-
tura, ateak irekitzea eta bide bat
egitea suposatzen duelako. 

JOXEMI SAIZAR

A urtengo edizioa, nola ez, kri-
siari lotuta dator. Erakunde

batzuetatik murrizketa nabarme-
nen konfirmazioa jaso dugu eta
beste batzuk oraindik ez digute
ziurtatu nolako diru laguntzak
edukiko ditugun. Egoera honekin,
guk ere murriztu egin behar izan
dugu gure Lehiaketa. Lehiaketatik
kanpo antolatzen genituen bi kon-
tzertu kendu ditugu: alde batetik
kartelaren aurkezpena eta bestal-
detik kontzertu berezia. Logikoki

krisiak gure entzuleak ere ukituko
ditu eta horregatik lehengo urteko
sarreren prezioa mantendu egin
dugu.

Nahiz eta aurten koruen kopu-
rua ez jaitsi, egoerak horrela segi-
tzen badu hurrengo urterako zer-
bait badugu pentsatua. Baina inoiz
ez parte hartzen duten abesbatzen
kalitatea jaistea. Ekonomiaren
egoerarengatik ezin dugu lortuta-
ko maila jaitsi.

Aurten 16 herrialdetatik etorri-
tako 21 abesbatza edukiko ditugu
lehian. Lehiaketa fasea (7 saio)
urriaren 28tik 31ra doa. Aurtengo
obra behartuak Tolosako egilee-
nak dira: polifonian Javier Bello-
Porturen In Monte Olivetieta fol-
kloren Eduardo Mokoroaren
Txantxibirineta haurren lehiake-
tan Tolosako Lehiaketarekin lotu-
ra handia daukan Javi Bustorena
izango da: Gizon on bat. Dakizue-
nez, Tolosako lehiaketan parte

hartzen duten abesbatzek hurren-
go urtean Varnan (Bulgaria) joka-
tuko den Europako Sari Nagusiko
izendapenerako lehiatzen dute
baita ere. 

Aurtengo berrikuntzarik aipa-
garriena lehen aldiz Australiako
koro bat etortzea da: Sydney
Chamber Choir. Urte dezente
genbiltzan bere atzetik, baina
orain arte ez dugu lortu hango
abesbatza bat ekartzea.

Nahiz eta aurten euskal korurik
ez eduki, bai hurrengo urterako eta
baita 2011rako ere edukiko ditugu.
Pentsatu behar duzue Tolosako
Abesbatza Lehiaketaren maila oso
altua dela eta parte hartzeak oso
lan gogorra eskatzen duela. Harro
sentitu behar gara inguruko koru
amateur bat ausartzen denean
munduko korurik onenetakoekin
lehiatzen.

Beti bezala bi epaimahai eduki-
ko ditugu: alde batetik entzuleek

Entzulegoaren Saria emango dute
eta bestalde Lehiaketako epaima-
haia: Maris Sirmais (Letonia), Pe-
ter Broadvent (Erresuma Batua),
Ko Matsushita (Japonia), Bernd
Engelbrecht (Alemania), Soma
Szabó (Hungaria), Wilma Ten
Wolde (Holanda) eta Xabier Sara-
sola (Euskadi) guztien lehendaka-
ri bezala.

Beste urteetan bezala, gure as-
moa da abesbatzen musika zabal-
tzea eta horregatik aurten ere lau-
rogei eta hamar kontzertu inguru-
ko zirkuitua antolatu dugu
Gipuzkoa, Bizkaia, Nafarroa, Ipa-
rralde, Kantabria eta Aragoneko
47 herritan.

Bukatu nahi dut Abesbatza
Lehiaketa hau posible egiten du-
ten pertsona eta erakunde guztiei
eskertuz, bereziki Tolosako elkar-
teei eta boluntarioei, urtero urtero
ezer eskatu gabe antolaketan la-
guntzen digutelako. Eta nola ez,
animatu nahi zaituztet bai Leido-
rrera edo bai Santa Klara elizara
hurbiltzera musika koralarekin
gozatzera.

Musika koralarekin gozatzera

›› Iritzia
Ana Arretxe
CIT-TEEko lehendakaria

«Abesbatza mundura 
ere globalizazioa 
iritsi da, eskolak 
nahastu egiten dira»  

«Australiakoa talde
indartsua da eta egitarau
indartsua ekarriko du
seguraski» 

«Euskal  ordezkaririk ez
izan arren, parte hartu
izan dutenekin gustura
egoteko moduan gaude»

›› ZENBAIT DATU

Ahots nahasiak
]Abeslariak.20-40.
]Sailak.Folklore eta polifonia.
]Sariak.Sail bakoitzean: 1. Urrez-
ko garaikurra eta 1.000 euro; 2. Zi-
larrezko garaikurra eta  750 euro;
3. Brontzezko garaikurra eta 500
euro.

Ahots taldeak
]Abeslariak.4-16.
]Sailak.Sakroa eta profanoa.
]Sariak.Sail bakoitzean: 1. Urrez-
ko garaikurra eta 1.000 euro; 2. Zi-
larrezko garaikurra eta  750 euro;
3. Brontzezko garaikurra eta 500
euro.

Haur abesbatzak
]Abeslariak.20-40. 17 urte arte-
koak (% 10 helduagoak izan dai-
tezke).
]Sariak.1. Urrezko garaikurra eta
1.000 euro; 2. Zilarrezko garaiku-
rra eta  750 euro; 3. Brontzezko
garaikurra eta 500 euro.

